
1․ Ընթացիկ իրավիճակը և իրավական ակտի ընդունման անհրաժեշտությունը
2024 թ-ի նոյեմբերի 14-ին ուժի մեջ է մտել «Սոցիալական աջակցության մասին» օրենքը (այսուհետ` Օրենք), որը սահմանել է լիազորող նորմեր ՀՀ կառավարության որոշումների ընդունման համար: Այդ լիազորող նորմերից՝ վերը նշված օրենքի 26-րդ հոդվածի 7-րդ մասով ու 42-րդ հոդվածի 2-րդ մասով ամրագրված նորմերը վերաբերում են պետական սոցիալական աջակցության ծրագրերի շրջանակում խնամքի տրամադրման կարգերին, պայմաններին, տրամադրվող խնամքի ձևերին, տրամադրվող սոցիալական ծառայությունների ցանկին, ինչպես նաև խնամքի տրամադրումը մերժելու հիմք հանդիսացող հիվանդությունների ցանկին: 
Վերը նշված կարգավորումներին համապատասխան 2025 թ-ի նոյեմբերի 14-ին ընդունվեց և 2025 թ-ի նոյեմբերի 15-ին ուժի մեջ մտավ ՀՀ կառավարության «Պետական սոցիալական աջակցության ծրագրերի շրջանակում տարեց կամ հաշմանդամություն ունեցող անձանց խնամքի տրամադրման կարգերը, պայմանները, տրամադրվող խնամքի ձևերը, տրամադրվող սոցիալական ծառայությունների, խնամքի տրամադրումը մերժելու հիմք հանդիսացող հիվանդությունների ցանկերը հաստատելու և Հայաստանի Հանրապետության կառավարության մի շարք որոշումներում փոփոխություններ կատարելու մասին» N 1614-Ն որոշումը:
Այդ որոշումը ոչ միայն համապատասխանեցրեց տարեց կամ հաշմանդամություն ունեցող անձանց խնամքին վերաբերող կարգավորումները նոր ընդունված  Օրենքին, այլև մանրամասն ներկայացրեց տարեց կամ հաշմանդամություն ունեցող անձանց տրամադրվող խնամքի հետևյալ ձևերին վերաբերող կարգավորումները։
Խնամքի ծառայությունների ստացման նպատակով դիմումի ներկայացումը, հերթագրումն ու ուղեգրումը, ինչպես նաև դիմումի ընթացքը պետք է իրականացվի «Խնամքի ծառայությունների հերթագրման, հերթերի կառավարման և ուղեգրման տեղեկատվական համակարգ»-ի միջոցով: Տեղեկատվական համակարգերի ներդրումը և դրանց միջոցով խնամք հայցող անձանց լրացուցիչ փաստաթղթաբանությունից ու քաշքշուկից ձերբազատումը, նրանցից հավելյալ փաստաթղթեր չպահանջելը, այլ ինքնաշխատ եղանակով դրանք հավաքագրելը՝ բխում է մարդակենտրոն մոտեցման սկզբունքից և նպատակ է հետապնդում սոցիալական ծառայությունները հասցեական և հասանելի դարձնել դրա կարիքն ունեցողների համար:
Համակարգի տեղեկատվական շտեմարանը ձևավորվելու է դիմողի կողմից առցանց ներկայացված դիմումից և փաստաթղթերից, սոցիալական աջակցության բնագավառներում պետական լիազոր մարմնի ու Միասնական սոցիալական ծառայության, վերջիններիս հասանելի այլ պետական կառավարման մարմինների, տեղական ինքնակառավարման մարմինների ու կազմակերպությունների տեղեկատվական շտեմարաններում առկա և օրենսդրությամբ սահմանված կարգով ստացված տվյալներից, խնամք հայցող անձի սոցիալական կարիքների գնահատման նպատակով իրականացվող տնայցի արդյունքներից, որոնք անհրաժեշտ են խնամքի ծառայություն ստանալու իրավունքի իրացման համար:
Դիմումի հետագա ընթացքը, հավելյալ տեղեկությունների անհրաժեշտությունը, ներկայացված տվյալներում հայտնաբերված թերությունների շտկումը և այլ գործողություններ նույնպես իրականացվելու են տեղեկատվական համակարգի միջոցով ու անմիջականորեն հասանելի են լինելու խնամք հայցող անձին: 
 
2․ Առաջարկվող կարգավորման բնույթը
Նախագծի ընդունմամբ տարեց կամ հաշմանդամություն ունեցող անձանց խնամքի տրամադրման համար դիմումի ներկայացումը և դրա ողջ ընթացքը կազմակերպվելու է «Խնամքի ծառայությունների հերթագրման, հերթերի կառավարման և ուղեգրման տեղեկատվական համակարգ»-ի միջոցով:
Բացի այդ, հստակեցվելու են այդ դիմումի ընթացքին վերաբերող որոշ ժամկետներ, ինչպես նաև ուժը կորցրած են ճանաչվելու այն կարգավորումները, որոնք լրացուցիչ ծանրաբեռնվածություն կարող են առաջացնել խնամք հայցողի համար կամ չեն համապատասխանում տեղեկատվական համակարգի միջոցով դիմումն ընդունելու ու դրանից բխող ընթացակարգերին:

3․ Կարգավորման նպատակը, ակնկալվող արդյունքները
Նախագծի ընդունման արդյունքում հնարավորություն կստեղծվի տարեց կամ հաշմանդամություն ունեցող անձի խնամքը կազմակերպել՝ դիմումն ընդունելով տեղեկատվական համակարգի միջոցով բացված օգտահաշիվներով:

4․ Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ աշխատանքի և սոցիալական հարցերի նախարարության կողմից՝ ՄԱԿ-ի մանկական հիմնադրամի փորձագիտական աջակցությամբ։

5․ Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա, պետական բյուջեի եկամուտներում և ծախսերում փոփոխություններ չեն նախատեսվում:

6․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, ՀՀ ժողովրդագրական իրավիճակի բարելավման 2024-2040թթ․ ռազմավարություն,Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագծի մշակումը բխում է ՀՀ կառավարության 2021-2026թթ. ծրագրի 4.6-րդ կետի 1-ին, 23-րդ և 25-րդ պարբերությունների պահանջից։ 
1-ին պարբերության պահանջն այն է, որ սոցիալական աջակցության քաղաքականությունը հիմնվելու է սոցիալական կարիքի գնահատման և դրան համաչափ սոցիալական ծառայություն տրամադրելու սկզբունքի վրա՝ խրախուսելով անձի սոցիալ-տնտեսական ակտիվացումը։ Կյանքի դժվարին իրավիճակում հայտնված և աղքատ ընտանիքների կարողությունների և հմտությունների զարգացման միջոցով, զբաղվածության և ինքնազբաղվածության միջոցների ապահովմամբ և աղքատության փուլային հաղթահարման մոդելների կիրառմամբ ընտանիքները դուրս են գալու աղքատությունից։ Նախատեսվում է ավելի շատ ընտանիքների տրամադրել սոցիալական ծառայություններ՝ ավելացնելով ինքնաբավ, արժանապատիվ և սեփական վաստակն ունեցող ընտանիքների թիվը՝ հետզհետե վերացնելով նրանց կախվածությունը պետական աջակցությունից։ Աշխատունակ յուրաքանչյուր քաղաքացու աշխատանքի քաջալերումը, խրախուսումը և այս նպատակով անձի հմտությունների և հնարավորությունների զարգացումը պետության սոցիալական քաղաքականության առանցքն են։
23-րդ պարբերության պահանջն այն է, որ հաշմանդամություն ունեցող անձանց անկախ և արժանապատիվ կյանքն ապահովելու նպատակով կփոխակերպվեն խնամքի ծառայությունները, կստեղծվեն նոր ծառայություններ, և կբարելավվեն արդեն գործող ծրագրերը, այդ թվում՝ աջակցող միջոցների տրամադրման, զբաղվածության և այլն: Կապահովվի հաշմանդամությամբ պայմանավորված ծախսերի փոխհատուցումը։ 
25-րդ պարբերության պահանջն այն է, որ ապահովվելու է տարեց մարդկանց համար արժանապատիվ, առողջ և ակտիվ կենսակերպ, բարելավվելու է խնամքի որակը:
Նախագծի մշակումը բխում է նաև ՀՀ կառավարության «ՀՀ ժողովրդագրական իրավիճակի բարելավման 2024-2040 թվականների ռազմավարությունը հաստատելու մասին» 2024թ.-ի հոկտեմբերի 17-ի N 1641-Լ որոշման 5-րդ գլխի ռազմավարական նպատակ 3-ի պահանջից։ Այն է՝ ակտիվ, առողջ և արժանապատիվ ծերության պայմանների ապահովում՝ պետության սոցիալ-տնտեսական կյանքում ավագ սերնդի ներկայացուցիչների ներգրավվածությամբ ու նրանց ներուժի ավելացմամբ:

